
TALABALARDA KASBIY YOZMA 
NUTQ KOMPETENSIYASINI 

TAKOMILLASHTIRISH 
METODIKASI

Alimov Farhod Sharabidinovich
Andijon davlat universiteti dotsenti (PhD)

ORCID 0000-0003-2784-2569
Annotatsiya: Mazkur maqolada muallif raqamli ta’lim sharoitida ingliz va o‘zbek tillaridagi yozma nutq kompetensiyasini 
qiyosiy tahlil qilish asosida talabalarda kasbiy yozma nutq kompetensiyasini takomillashtirish metodikasini ishlab chiqqani 
va tajriba orqali uning samaradorligini izohlagani bayon etilgan. Maqolada ingliz tilini o‘rgatishda raqamli texnologiyalarni 
qo‘llash orqali nofilologik fakultetning 1-bosqich talabalari kasbiy yozma nutq kompetensiyasini rivojlantirishga qaratilgan 
metodik tizim taklif etilgan.

Kalit so‘zlar: yozma nutq, raqamlashtirish, kasbiy, kompetensiya, lingvistik, psixologik.
Abstract: This article discusses the development and experimental effectiveness of a methodology for improving the 
professional written speech competence of students based on the results of a comparative analysis of written speech 
competence in English and Uzbek in the context of digital education. The article proposes a methodological system for 
developing professional written speech competence of first-year students of non-philological faculties through digital 
technologies in teaching English.

Key words: written speech, digitization, professional, competence, linguistic, psychological.
Аннотация: В статье описывается разработка и эффективность методики повышения профессиональной пись-
менной речевой компетенции студентов на основе результатов сравнительного анализа письменной речевой 
компетенции на английском и узбекском языках в условиях цифрового образования. В статье предлагается мето-
дическая система формирования профессиональной письменной речевой компетенции студентов первого курса 
нефилологических факультетов посредством использования цифровых технологий в обучении английскому языку.

Ключевые слова: письменная речь, цифровизация, профессиональная, компетентность, лингвистическая, пси-
хологическая.

KIRISH
Ta’limni modernizatsiya qilish ta’lim jarayonining barqaror rivojlanishi, mazmuni va jarayonida kasbiy 

yozma nutqiy kompetensiyalarni shakllantirish asosiy omillardan biri hisoblanadi. Lingvistika va lingvometodika 
sohalarida modellashtirish obyekti – nofilologik fakultet talabalarning kasbiy yozma nutq faoliyatining tematik 
va mazmuniy jihatlari hisoblanadi.

Ma’lumki, o‘qituvchi va talaba o‘rtasidagi muloqot modeli uchta komponentdan iborat: xabar manbai, xabar 
matni va xabar qabul qiluvchisi. Kasbiy yozma nutq jarayonini modellashtirishda asosiy maqsad – nofilologik 
fakultet talabalarida kasbga yo‘naltirilgan yozma nutq kompetensiyasini shakllantirish asosida raqamli texnologi-
yalardan foydalangan holda chet tilida kasbiy yozma nutq ko‘nikmalarini rivojlantirishdir. Muloqotga asoslangan 
va kasbga yo‘naltirilgan yozma nutq modelining asosiy komponentlari maqsadlar, vazifalar, tamoyillar, shakllar, 
vositalar, usullar va ta’lim mazmunidan iborat.

MAVZUGA OID ADABIYOTLAR SHARHI
Ilmiy-metodik adabiyotlarda raqamli ta’lim sharoitida ingliz va o‘zbek tillaridagi yozma nutq kompetensi-

yasini qiyosiy tahlil natijalari asosida talabalarda kasbiy yozma nutq kompetensiyasini takomillashtirish meto-
dikasiga oid adabiyotlar V.A. Zavyalova, H. Kansızoğlu, O.I. Vaganova, N.Y. Danilova, M. Zhang, W. Chen, Y. 
Lai, N. Saab, N. Shevchenko va boshqalar tomonidan tadqiq qilingan [3,4,1,2,5,7,6].

TADQIQOT METODOLOGIYASI
Metodologik tahlilga ko‘ra, til va nutqning o‘zaro bog‘liqligini lingvodidaktik tahlil qilish yozuv kompetensi-

yasini rivojlantirish modelini, chet tilida yozma nutq kompetensiyasini rivojlantirish modelini ishlab chiqilishiga 
differensial yondashuvni ta’minladi. Binobarin, ta’lim modelining kommunikativ yo‘nalishi yozuv va yozma nutq 
modellarini o‘z ichiga oladi. Talabalarning kasbiy yozma nutq faoliyatini bunday modellashtirish ularning intel-
lektual fikrlash faoliyatini rivojlantirishga xizmat qiladi. Yozuv modeli talabalarda yozma-orfografik kompetensi-
yalarni rivojlantiradi, yozma nutq modeli esa nofilologik fakultet talabalarning kasbga yo‘naltirilgan yozma nutq 
kompetensiyasini takomillashtiradi.

Modulli ta’limning afzalligi – o‘rganilayotgan materialning gradatsiyasi, olingan bilimlarning va shakllangan 
kasbiy yozma nutq kompetensiyasining dinamik xususiyatlari, ularning o‘zgaruvchan vaziyatlar va kommu-
nikativ vazifalarga moslashuvchanligi, kasbiy yo‘naltirilgan o‘quv materialini ongli ravishda o‘zlashtirilishi va 
ta’lim metodlarining xilma-xilligidandir.

Kasbiy yozma nutq kompetensiyasini rivojlantiruvchi modelning vazifasi maktab ta’limida shakllangan 
yozuv ko‘nikmalarini tuzatishni o‘z ichiga oladi, ya’ni harflar konfiguratsiyasi va orfografik qoidalarga ishlov 
berish, qiyinchiliklarni va ularning paydo bo‘lish sabablarini aniqlash, ularni bartaraf etish usullarini topishdan 
iborat. Diktant yozish yozuvni o‘rganishning eng yaxshi usuli hisoblanadi.

Yozma nutq – bu murakkab aqliy faoliyat bo‘lib, uning o‘ziga xos xususiyatlarini fikrlarning mantiqiy bog‘liqligi, 
keng qamrovliligi va asoslanganligi, uning kommunikativligini ta’minlaydi. Kasbiy yozma nutq modelining asosiy 
maqsadi maktab ta’limida shakllangan yozuv ko‘nikmalarini tuzatish va bu boradagi qiyinchiliklarni bartaraf 
etish orqali raqamli texnologiyalar yordamida nutqiy kompetensiyani rivojlantirishdan iborat.

TAHLIL VA NATIJALAR
Raqamli ta’limda elektron mashqlar yozuv ko‘nikmalarini va kasbiy yozma nutq kompetensiyasini shak-

llantirish va rivojlantirishning asosiy omilidir. Ingliz tilida kasbga yo‘naltirilgan yozma nutq kompetensiyasini 
shakllantirish jarayonida elektron mashqlarni quyidagi ketma-ketlikda bajarish maqsadga muvofiqdir: yozuv 
mashqlari, yozma nutq mashqlari va kreativ yozma nutq mashqlari. Elektron yozuv mashqlari orfografik va 
grafik qoidalarning mustahkamlanishiga xizmat qilsa, kasbiy yozma nutqqa yo‘naltirilgan mashqlarda yozma 
nutq yo‘nalish elementlari mavjud bo‘lib, ular oddiy yozuv mashqlaridan farqlanadi. Kreativ nutqiy kompetensi-
yani shakllantirishga qaratilgan mashqlarni bajarish esa ijodiy yondashuvni talab qiladi. Fikrni ongli va mantiqiy 
ifodalash – bu mazkur mashqlarning o‘ziga xos xususiyatlaridandir. Annotatsiya, ma’ruza, maqola, turli esse, 
bayon va hokazolarni yozish – kreativ yozma nutq mashqlariga xos namunalardir. Kasbga yo‘naltirilgan yozma 
nutq kompetensiyalarini shakllantirishda chet tili o‘qituvchisi raqamli texnologiyalardan keng foydalangan holda 
turli metod, uslub va mashqlardan mohirona foydalanishi lozim.

Kasbga yo‘naltirilganlik aynan yozma nutq faoliyatining mazmuniy qismiga kiritilganligi sababli nofilologik 
fakultet talabalari yozma nutq faoliyatini modellashtirishdagi mazmuniy komponent orqali kasbga yo‘naltirilgan 
yozma nutq kompetensiyasini rivojlantirishda muhim omilga ega bo‘ladi. Kasbga yo‘naltirilgan yozma nutq 
kompetensiyasining mazmuniy qismi lingvistik, psixologik, metodik va kasbiy komponentlardan tashkil topadi.

1-rasm: Nofilologik fakultet talabalarning kasbga yo‘naltirilgan yozma nutq kompetensiyasining tashkiliy qismlari

Yozma nutqni o‘rgatish mazmunining lingvistik komponenti grafik va orfografik qoidalarni, so‘zlarni, so‘z 
birikmalarini, tegishli kasb yo‘nalishidagi yozma matn tuzishda foydalaniladigan gaplarni o‘z ichiga oladi. Yozma 
nutqni o‘rgatish mazmunining psixologik komponenti inson faoliyati bilan chambarchas bog‘liq bo‘lib, ko‘p 

jihatdan ta’lim samaradorligi psixologik omillarga bog‘liq. Yozma nutq – bu murakkab psixofiziologik jarayon 
bo‘lib, unda barcha nutqiy analizatorlar ishtirok etadi va yozayotgan shaxs asosan yozma nutqning mazmuniy 
qismiga e’tibor qaratadi. Bu yerda nutqiy kompetensiya yozma nutq faoliyatining mazmuniy tomonini nutqiy 
vaziyat va nutqiy aktning maqsadiga yo‘naltirilgan tarzda shakllantirishga xizmat qiladi. Nutqiy faoliyat jara
yonida nutqiy mexanizm shakllanadi, bu esa nutqiy ifodalarni, shu jumladan yozma nutqni ham hosil qilishga 
yordam beradi. Nutqiy aktlarning ongli bajarilishi esa yozma nutq faoliyatida avtomatizatsiyaning vujudga 
kelishiga olib keladi.

Yozma nutqni o‘rgatish mazmunining metodik komponenti ikki subyekt faoliyatidan iborat: bir tomonda 
o‘qituvchi, ikkinchi tomonda talabalar. O‘qituvchining vazifasi – yozma nutqiy faoliyatni tashkil etishning eng 
optimal variantlarini topish va bilimlarni uzatish, yozma nutqiy kompetensiyani shakllantirishda samarali shakl, 
usul va vositalarni tanlashdan iborat. Ta’limdagi muvaffaqiyat ko‘p jihatdan talabalar faoliyati va motivatsiyasiga 
bog‘liq bo‘lib, bu esa o‘z navbatida o‘qituvchidan pedagogik faoliyatda ijodiy yondashuvni talab qiladi.

Yozma nutqni o‘rgatish mazmuni yozuv va yozma nutq mazmunidan iboratdir. Yozuv mazmuni, ya’ni 
birinchi komponent, tilning grafik va orfografik tizimini, shuningdek, yozuvni o‘zlashtirishga xizmat qiladigan 
usullar, yo‘llar, metodlar va vositalarni o‘z ichiga oladi. Yozma nutq mazmuni esa til materialidan tashkil topgan 
yozma matn mahsuli bo‘lgan yozma nutq faoliyatidir. Matn mazmuniga yozma nutqqa xos turli nutqiy klishelar 
va ifodalar kiradi. Yozma nutq kompetensiyasining mazmuniy qismi ma’lumotni yetkazish, fikrni ifodalash, 
matnda ifodalangan ma’lumotni asoslash, nutqiy vaziyatga mos ravishda til vositalaridan to‘g‘ri foydalanish 
va yozuvchining emotsional holatini ifodalashni o‘z ichiga oladi. Yozma nutqni o‘rgatish mazmunining metodik 
komponentiga, shuningdek, o‘qituvchi faoliyatini nazorat qilish va baholash usullarini ham kiritish mumkin. 
Bu talabalar faoliyatini to‘g‘ri yo‘nalishga yo‘naltirish, yozma nutq faoliyatida yuzaga kelishi mumkin bo‘lgan 
xatolarni bartaraf etishga xizmat qiladi. Yuqorida keltirilgan barcha omillar raqamli texnologiyalar yordamida 
yozma nutqni shakllantirishga ijobiy ta’sir ko‘rsatadi.

Kasbiy komponent. Yozma nutq faoliyatining navbatdagi komponenti – bu kasbiy komponent bo‘lib, u 
nofilologik fakultet talabalarida kasbga yo‘naltirilgan yozma nutq kompetensiyasini rivojlantirish bo‘yicha 
qo‘yilgan ta’lim maqsadiga erishishda asosiy o‘rin tutadi. Ingliz tilini nofilologik oliy o‘quv yurtlarida o‘qitish 
talabalarning kasbiy kompetentligini, jumladan, ularning yozma va kasbga yo‘naltirilgan nutq tayyorgarligini 
oshirishga qaratilgan. Nolisoniy oliy o‘quv yurtlari talabalari oldida turgan asosiy talab – raqamli texnologiyalar 
yordamida yuqori darajadagi kasbiy bilimga, xorijiy til kasbiy yozma nutq bilimiga, ularning kasbiy faoliyati 
sohasida xorijiy manbalardan zarur ma’lumotlarni olish qobiliyatiga ega mutaxassislarni tayyorlashdan iborat. 
Bu esa ularning o‘z kasbiy faoliyati sohasida xorijiy manbalardan zarur ma’lumotlarni olishiga xizmat qiladi.

Kasbga yo‘naltirilgan yozma nutq kompetensiyalarini shakllantirish yozma nutqiy birliklarni aniqlashni talab 
etadi, bu birliklar yozma nutqning o‘quv-nutqiy birliklari hisoblanadi. Ularga so‘zlar, so‘z birikmalari, kasbiy termi-
nologiya, iboralar va frazeologik birliklar kiradi. Nofilologik fakultet talabalarida yozma nutqni o‘rgatish mazmuni 
davlat dasturlari talablariga javob berishi kerak, talabalar kasbiy kompetensiyasi esa kelajakdagi kasbiy faoli-
yatlarining xususiyatlarini, jumladan, ularning kasbiy yozma nutq kompetensiyasini aks ettirishi lozim. Demak, 
nolisoniy oliy o‘quv yurtlarida chet tili fani talabalarning kasbiy malakasini oshirishga xizmat qilishi kerak. 
Ta’lim shakllari, usullari va vositalari zamonaviy texnologiyalarni hisobga olgan holda takomillashtirilishi zarur. 
Raqamli texnologiyalardan foydalanish talabalarning media savodxonligini oshirishga, ularning kasbiy tayyor-
garligini yaxshilashga xizmat qiladi. Talabalarga platformalarni o‘rnatish va o‘quv jarayonida internet-resurs-
lardan foydalanish ko‘nikmalarini o‘rgatish zarur.

XULOSA VA TAKLIFLAR
Yuqoridagi fikrlardan kelib chiqqan holda shuni xulosa qilish mumkinki, hozirgi vaqtda talabalarning ixti

yorida turli xil raqamli texnologiyalar mavjud: onlayn platformalar, onlayn konferensiyalar, seminarlar, elektron 
kutubxona tizimlari va boshqa ko‘plab raqamli resurslar. Ta’lim jarayonida raqamli texnologiyalarni qo‘llashda 
motivatsiya omili nihoyatda muhim ahamiyatga ega, chunki motivatsiya talabalarda zamonaviy texnologiyalarga 
nisbatan ijobiy munosabatni shakllantiradi.

An’anaviy umumta’lim mavzularidan kasbga yo‘naltirilgan mavzularga o‘tish zarur, bu esa kasbiy yozma 
nutq kompetensiyasini rivojlantirishga qulay sharoit yaratadi. Ta’lim jarayonining raqamlashtirilishi talabalarning 
individual, mustaqil va ijodiy kompetensiyasini rivojlantirishga, raqamli texnologiyalardan foydalanish tajribasini 
orttirishga yordam beradi, bu esa zamonaviy mutaxassislarni tayyorlash sifatini oshiradi. Shu nuqtayi nazardan 
qaraganda, raqamli texnologiyalar asosida kasbiy yozma nutqqa yo‘naltirilgan masofaviy ta’lim yaxshi istiqbol-
larga ega. Yozma nutqqa yo‘naltirilgan masofaviy ta’lim moslashuvchanlik, modullilik, iqtisodiylik, o‘qituvchining 
yangi roli va ta’lim sifatini nazorat qilish kabi xususiyatlarga ega. Talabalarni yozma nutq bo‘yicha zarur bilimlar, 
ma’lumotlar va topshiriqlar bilan ta’minlash hamda o‘qituvchi va talabalar o‘rtasida ularning joylashgan manzi
lidan qat’i nazar, aloqa va muloqotni amalga oshirish masofaviy ta’limning asosiy maqsadi hisoblanadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

